
Sanzberro kontseilaria Erronkariko Naturaren Interpretazio Zentroan izan da, berritu egin baitute
Zentroa birmoldatzeko, Nafarroako Gobernuak eta La Caixak 250.000 euro inbertitu dituzte, guztira 
2010eko apirilak 30, ostirala.  Landa Garapen eta Ingurumen kontseilaria, Begoña Sanzberro Iturriria, Erronkariko Naturaren Interpretazio Zentroan izan da gaur goizean. Harekin batera joan dira, batetik, La Caixaren Aragoi, Nafarroa eta Errioxako ordezkari nagusia; eta bestetik, Patxi Celaya, zentroko zuzendaria. 
NIZa berritzeko 250.000 euro inbertitu dituzte: Nafarroako Gobernuak 150.000 eta La Caixak 100.000. Hori, Foru Gobernuak eta La Caixako Gizarte Ekintzak sinatutako hitzarmenari jarraiki. Hitzarmen horren arabera, urtero 1,2 milioi euro inbertituko dituzte, hiru urtean. Helburuak dira, batetik, foru erkidegoko ingurumena zaintzea; eta bestetik, gizarteak baztertzeko zorian dagoen jendea lan munduan sartzea.
Aurreko NIZa 1995ean inauguratu zuten eta zaharkituta zegoen: bisitari kopuruak asko egin du gora eta teknologiak aurrera egin du. Birmoldaketan, zeuden edukiak eguneratu eta berriak sartzeaz gain, mugimendu edo zentzumen minusbaliotasunak dituen jendearentzako irisgarritasun estandarrak bete dituzte eta energia eraginkortasunerako irizpideak kontuan hartu dituzte.
Era horretan, erakusketa ohol hutsen ordez proiektagailuak eta plasma pantailak jarri dituzte; zentroan, beraz, ikus-entzunezkoak dira orain nagusi. Gainera, edukiak bisitarien ezaugarriei egokitzeko aukera dago, irizpide hauen arabera: adina, hizkuntza, urtaroa, interes bereziak eta behar espezifikoak (adibidez, entzumen eta ikusmen minusbaliotasunak). Irizpide horiek bisitariek zehaztu behar dituzte erakusketara sartzerakoan, txartel batean. Txartel hori gero moduluetan sartzen da eta moduluak aktibatzen dira bisitariak daudenean bakarrik (era horretan energia aurrezten da). 
Edukiak, gainera, eguneratu egin dituzte. Esaterako, Erronkariko fauna eta florari buruzko azken datuak sartu dituzte, baita administrazioak abian jarritako gestio jarduerei buruzko informazioa ere: Natura 2000 eta Erkidegoko Leku Garrantzitsuak (ELG). Gainera, erakusketako edukia eguneratzen joatea orain errazagoa da.
Halaber, espazioa handitu dute eta egun argia sartzearen aldeko apustua egin dute (lehengo instalazioan leihoak itsutu behar izan zituzten). Zentroan beste zenbait berrikuntza ere egin dituzte eta, orain, azpiegitura garbitzea eta zaintzea errazagoa da. 
Nafarroako Gobernuaren arraintegira bisita
Erronkarin, Sanzberro kontseilariak Nafarroako Gobernuaren arraintegia ere bisitatu du (1969an eraiki zen). Arraintegian zortzi putzu dauzkate eta guztira 596 metro koadro hartzen dituzte. Dauzkan ezaugarriak direla eta, Europa erdialdeko amuarrain arrunt ugaltzaileak zaintzen dituzte (1.700 ugaltzaile heldu: 1.300 eme eta 400 ar) eta amuarrain triploideak gizentzen ditu (ezin dira ugaldu). Amuarrain horiek, Mugaireko arraintegiko amuarrainekin batera, amuarrain eskualde mistoko zatiak eta barruti intentsiboak sendotzeko erabiltzen dituzte.
Urtero, batez beste, 690.000 arrainkume triploide lortzen dituzte, 5 zentimetro luzekoak. Horietatik 170.000 Mugaireko arraintegira eramaten dituzte, 485.000 amuarrain eskualde mistoa birpopulatzeko erabiltzen dituzte eta 35.000 beste autonomia erkidego batzuei saltzeko. Mugaireko arraintegira eramaten dituzten arrainkume gehienak han bertan gizentzen dituzte eta 20.000 inguru Erronkariko arraintegira aldatzen dituzte, gizentze zikloa amaitzeko eta, gero, ibaietan askatzeko.

